
Aditikritam Divakara Stotram

అదితికృతం దివాకరస్తోత్రమ్

సా దదర్శ మహాకూటం తేజసోఽమ్బరసంశ్రితమ్  ।
జగాద మే ప్రసీదేతి  న త్వాం పశ్యామి గోపతే ॥ ౩౨॥
యథా దృష్టవతీ  పూర్వమమ్బరస్థం  సుదుర్దృశమ్  ।
నిరాహారా వివస్వన్తం తపన్తం తదనన్తరమ్ ॥ ౩౩॥
సఙ్ఘాతం  తేజసాం తద్వదిహ పశ్యామి భూతలే ।
ప్రసాదం  కురు పశ్యేయం యద్రూపం  తే దివాకర ।
భక్తానుకమ్పక విభో భక్తాహం పాహి మే సుతాన్ ॥ ౩౪॥
త్వం ధాతా విసృజసి విశ్వమేతత్త్వం పాసి స్థితికరణాయ  సప్రవృత్తః   ।
త్వయ్యన్తే లయమఖిలం ప్రయాతి  తత్త్వం త్వత్తోఽన్యా న హి గతిరస్తి సర్వలోకే ॥ ౩౫॥
త్వం బ్రహ్మా  హరిరజసంజ్ఞితస్త్వమిన్ద్రో    విత్తేశః  పితృపతిరప్పతిః సమీరః ।
సోమోఽగ్నిర్గగనపతిర్మహీధరోఽబ్ధిః   కిం స్తవ్యం  తవ సకలాత్మరూపధామ్నః ॥ ౩౬॥
యజ్ఞేశ  త్వామనుదినమాత్మకర్మసక్తాః స్తున్వన్తో వివిధపదైర్ద్విజా   యజన్తి ।
ధ్యాయన్తో వినియతచేతసో భవన్తం యోగస్థాః  పరమపదం ప్రయాన్తి  మర్త్యాః ॥ ౩౭॥
తపసి పచసి విశ్వం పాసి భస్మీకరోషి
ప్రకటయసి  మయూఖైర్హ్రాదయస్యమ్బుగర్భైః    ।
సృజసి కమలజన్మా పాలయస్యచ్యుతాఖ్యః
క్షపయసి చ యుగాన్తే రుద్రరూపస్త్వమేకః  ॥ ౩౮॥
ఇతి శ్రీమార్కణ్డేయపురాణే   ఏకాధికశతతమాధ్యాయాన్తర్గతం

అదితికృతం దివాకరస్తోత్రం  సమాప్తమ్ ।
మార్కణ్డేయపురాణ  । అధ్యాయ ౧౦౧/౩౨-౩౮॥

